
Katyayana Upanishad

કાત્યાયનોપનિષત્

અથ પ્રણિપત્ય કાત્યાયનો બ્રહ્માણમન્વયુઙ્ક્ત । અધીહિ ભગવઃ
કિં  પવિત્રાણાં પવિત્રમ્ । કેન વા કર્મણા સફલાનિ । કિં  દુષ્કરં
તપો મર્ત્યાનામ્ । કેન સુકરેણામૃતત્વમેતિ । સ હોવાચ । સાધુ તે
સુયોગઃ શ‍ૃણુ । ભો પવિત્રં સુલભં સુકરમ્ । યદ્વિષ્ણુક્ષેત્રમ્ ।
તત્ર મૃત્સ્નાં શ્વેતાં “ઉદ્ધૃતાસિ” ઇત્યુદ્ધરેત્ ।
અમૃતમેવ શ્વેતમૃત્સ્ના ભવતિ । તાં શુદ્ધજલેન પ્રણવેન
ઘર્ષયેત્ । દેવપિતૃકર્માણ્યારભમાણસ્તયા નિત્યમૂર્ધ્વપુણ્ડ્રં
બિભૃયાન્મન્ત્રૈઃ કેશવાદીનામ્ । તદ્રહિતં કર્મ નિષ્ફલં રક્ષાંસિ
ગૃહ્ણીયુઃ । તદેવમભ્યુક્તં ભવતિ । નાસાદિકેશાન્તમૂર્ધ્વપુણ્ડ્રં
વિષ્ણોઃ સ્થિતસ્ય ચરણદ્વયાકૃતિ  । એકાઙ્ગુલં  પાદતરોરસ્ય મૂલમ્ ।
તદુત્પન્ને દ્વે શાખે । તદેવ ચ મધ્યાકારોઽઙ્ગુલાદન્યૂનઃ  । સ શ્રીઃ
પ્રતિષ્ઠાયૈ । શ્રીર્હરિદ્રા । યતો હરિં  દ્રાવયતિ તચ્છ્રીચૂર્ણં
શ્રિયાવધૃતં આદિત્યવર્ણં શ્રીફલે ધારયેત્ । તજ્જલેન
શ્રીબીજેન સમ્મૃજ્ય તત્સૂક્ષ્મરેખાં ધારયેત્ । સ શ્રીમાન્ ભવતિ ।
તે દ્વે શાખે હંસવર્ણે ગાયત્રીત્રિષ્ટુપ્છન્દસી  આત્મપરમાત્મદૈવત્યે
દર્શપૂર્ણમાસિકે ઇષ્ટાપૂર્તક્રિયે ભુક્તિમુક્તિફલે । સા રેખા શ્રીવર્ણા ।
ગાયત્રી છન્દઃ । આનન્દક્રિયામૃતત્વફલા । અયમૂર્ધ્વપુણ્ડ્રવિધિઃ ।
એવં વિદિત્વા યો ધારયતિ સ સર્વકર્માર્હો ભવતિ । કાયિકાત્પૂતો ભવતિ ।
સ વિષ્ણુસાયુજ્યમવાપ્નોતિ સ વિષ્ણુસાયુજ્યમવાપ્નોતિ । ય એવં વેદ ।
ઇત્યુપનિષત્ ॥
(વૈષ્ણવ-ઉપનિષદઃ)

ઇતિ કાત્યાયનોપનિષત્ સમાપ્ત ।

